
Isikway ang bangigay sang mga pasista nga guban ni Marcos kag Duterte



Lubos nga ginasikway sang pumuluyo ang bangigay sang mga pasista nga guban ni Marcos kag Duterte, nga pareho nagatiglawas sa pina-kabunggaitan nga burukrata kapitalista, kag tigtib-ong sa interes sang mga dalagko nga agalon mayduta kag komprador burgesya, kag sa imperyalista nga paghari sa Pilipinas.

Nag-ibwal ang kinagamo sang nagpadayag kasan-o lang si Duterte batuk sa ginaduso nga “charter change” ukon chacha ni Marcos kag iya mga alipures, kadungan sang direkta nga panawagan sa militar nga maghulag batuk sa kongreso inkaso iduso ini, kag pagpamahog nga magahulag para sa “paghamulag” sang Mindanao.

Tuso nga ginasakyan ni Duterte ang nagadako nga balud sang pagbato sang pumuluyo sa chacha para pangapinan ang kaugalingon nga interes kag kontrahon ang mga padihot sang guban ni Marcos nga kuhaan siya sang gahum pang-ekonomya kag pampulitika. Naga-alburuto si Duterte sa pagkanselar sa mga kontrata sang gubyerno nga ginsulod niya sa China nga magadingot sa iya sang binilyon ka piso nga kikbak, pati na ang pagbuhin sang anay binilyon ka piso nga badyet nga nagakakuha sg Davao. Nagapanghakroy man siya sa pagpamalibad ni Marcos nga punggan ang pag-imbestigar sang International Criminal Court kag posible nga pagpagwa sang mandamyento para sa iya nga pagka-aresto kaangot sa mga krimen batuk sa pumuluyo.

Sa pihak nga bahin, sako pa sa gihapon ang guban ni Marcos sa pagduso sang pagbag-o sang Konstitusyon 1987 (chacha). Agud nga kuhaan sang bala si Duterte, temporary nga ginpa-untat ni Marcos ang “people’s initiative” nga gintawag niya nga masyado ka mapanunga. Amo pa man, padayon ang pagduso sang Senado kag Manubo nga Kapulungan sang Kongreso nga bag-uhon ang Konstitusyon 1987 agud sementohon ang mga neoliberal nga patakaran sang liberalisasyon, deregulasyon kag pribatisasyon, ilabi nga pabakuron ang dumuluong kapitalista nga pagpanag-iya sa manggad sang Pilipinas kag paghari sa ekonomya sang pungsod, kag kuhaon ang palanubli-on nga anti-Marcos sini.

Nagalalisay ang mga pasista nga sila ni Marcos kag Duterte sa tunga sang nagalala nga krisis sang nagahari nga sistema. Sa kamatuoran, ang bangigay mismo ang bunga sang krisis nga tuga sang pag-gamay sang pagabahinon nga kapuslanan sang duha ka guban nga pareho hubog sa manggad kag gahum.

Ang kinagamo sang mga nagahari nga guban ni Marcos kag Duterte ang ilabi nagapadalom sa pagdumot kag kaakig sang pumuluyong Pilipino sa nagahari nga reaksyunaryong rehimen, kag nagapabaskog sang ila determinasyon nga bug-oson ang malapad nga nagahiliugyong prente batuk sa chacha, kag mga patakaran kag tikang nga ilabi nagapa-antus sa pumuluyo kag ilabi nga nagatapak sa pungsodnon nga kahilwayan.

Ilabi pa nga nagadalom ang kaugot sang malapad nga masa sa ila ni Marcos kag Duterte sa sabwatan nila nga dayaon ang eleksyon 2022 kag tugahon ang peke nga “landslide victory.” Ilabi pa nga nagakagatungan ang kaakig sang pumuluyo sa maluho nga pangabuhi sang mga Marcos, samtang hagmak sa pag-antus kag kaimolon ang mayorya. Ilabi pa siya nga nahamulag tungod sa pagpabungol-bungol sa panawagan para sa umento sa sweldo, matuod nga reporma sa duta, dugang nga badyet sa edukasyon, ikaayong-lawas kag iban pa nga serbisyong pangkatilingban, kag iban pa nga hinanali nga mga demanda; samtang ginahatagan ang mga dumuluong nga kumpanya kag mga kahimbon nga lokal sang tanan nga insentibo nga magbulsa sang dalagko nga mga ginansya halin sa pagpanghimulos sa barato nga kusog pangabudlay kag manggad sang pungsod.

Haraskal ang paggamit ni Marcos sa poder agud nga uyatan ang ginatos ka bilyon piso kag ibubo ini sa negosyo sang iya mga ginapaboran nga kroni. Pareho ni Duterte, ginabusog ni Marcos ang AFP sang wala tupong nga kadamuon sang kwarta nga nagakadto sa bulsa sang ginapaboran nga mga heneral, kabaylo ang ila katampad. Padayon ang brutal nga gyera sang pagpanumpo sang AFP sa kabukiran para hawanan ang dalan sa agresibo nga pagsulod sang mga dumuluong nga negosyo nga nagahugakom sa dutang pang-agrikultura kag palanubli-on sang malapad nga masang mangunguma kag mga tumandok.

Nagakakuyaban ang patriyotismo sang pumuluyo sa atubang sang pagluhod ni Marcos sa geopulitikal nga interes sang US. Lubos na niya nga ginapakontrol sa US ang AFP para sa estrathiya sini sang pagpalibot kag pagpugong sa pagbaskog sang China. Ginaguyod sang US ang Pilipinas sa nagasingki nga tensyon militar sa South China Sea, Korean Peninsula kag Taiwan, sa tuyo nga sulsolan ang China sa armado nga kinagamo. Tampa sa mga Pilipino nga nagahandum sang matuod nga kahilwayan ang nagadako nga presensya sang mga suldado nga Amerikano kag nagadamo nga pasilidad-militar sang US sa sulod sang mga kampo sang AFP.

Nagalapad nga nagalapad ang nagahiliugyon nga prente nga antipasista, anti-imperyalista kag antipyudal batuk sa rehimen US-Marcos, nga may mga pwersang patriyotiko kag demokratiko sa unahan kag ubod sini. Ang padihot ni Marcos nga bag-uhon ang Konstitusyon 1987 ang nagabugkos sa malapad nga kubay sang mga sahi kag sektor. Sa pihak sang pagpanghakroy niya batuk sa chacha kag kay Marcos, etsapwera si Duterte sa malapad nga nagahiliugyon nga prente batuk sa rehimen US-Marcos, tungod sa kadamo sang krimen niya batuk sa pumuluyong Pilipino.

Ginasaway sang malapad nga nagahiliugyong prente si Marcos sa pagpakigsabwatan niya kay Duterte sa pagpangawat sa eleksyon 2022, kag sa pagsagang sa iya sa salabton sa laye ilabi na kaangot sa mga krimen sa gyera kontra druga tubtob sa teroristang gyera sang pagpanumpo, pati na sa lapnagon nga korapsyon pareho sang mga anomalya sa panahon sang pandemya.

Nagalapad ang nagahiliugyon nga kubay sang pumuluyo nga nagapamatuk sa padihot nga chacha sang rehimen US-Marcos. Kadungan sini, nagabaskog man ang singgit sang masa sang pumuluyo para sa dugang nga suhol kag sweldo, regular kag disente nga palangabuhian, matuod nga reporma sa duta, pagpanubo sang presyo sang pagkaon, lana kag iban pa nga balaklon, kag iban pa nga mga hinanali nga kinahanglanon. Mapag-on man nila nga ginasulong ang ila pagbato sa pasista nga pagpanumpo sa mga demokratiko nga kinamatarung, kag pagpasilabot militar sang US sa pungsod. Sa bilog nga pungsod, hinay-hinay nga nagabangon ang masang Pilipino.

Padayon nga ubos-kusog nga magmadinalag-on ang Partido kag tanan nga rebolusyonaryong pwersa nga pukawon ang malapad nga masa sang mga mamumugon kag mangunguma, ang mga petiburges nga intelektwal kag mga propesyunal, kag tanan nga iban pa nga pwersang progresibo kag pungsodnon, agud maghulag kag magbato. Sa tunga sang kahimtangan nga hagmak sa krisis, sigurado nga ilabi pa nga magasingki kag magabato sang lubos nga pagkadungganon ang rebolusyonaryong kahublagan masa sa kasyudaran kag kabukiran, kadungan sang rebolusyonaryong armadong paghimakas nga ginasulong sang Bagong Hukbong Bayan.




Anibersaryo sang Partido, ginsaulog sa Rizal, Metro Manila kag Central Panay

Ginbalita kasan-o lang sang mga komite sang Partido sa Rizal, Metro Manila kag Central Panay ang ginlunsar nila nga mga kahiwatan sa ika-55 nga anibersaryo sang Partido Komunista ng Pilipinas (PKP).

Sa Central Panay, ginlunsar sang Bagong Hukbong Bayan (BHB) kag rebolusyonaryong masa ang isa ka semana nga pasunod sang mga aktibidad sadtong ulihi nga semana sang Disyembre 2023. Naglunsar ang yunit sang simple nga sinaluhay, mga pagtuon, ululupod nga pagtalakay sa pahayag sang Komite Sentral, kag kultural nga pasundayag kag pagpasidungog sa mga martir. Naghatag inspirasyon ang mga ini sa mga nagtambong para pabakuron ang ila mga kaugalingon kag atubangon sang bug-os kaisog ang mga hangkat nga maga-abot sa 2024.

Sa isa ka syudad sa Metro Manila, naghalad sang mga rebolusyonaryong kanta kag pasidungog ang mga lider sang Partido sa isa ka tago nga selebrasyon. Ginpasidunggan nila si Jude Fernandez, dungganon nga lider-mamumugon. Kritikal-sa-kaugalingon nila nga gintalakay ang mensahe sang Partido, kag ginhatagan tum-ok ang mga kahuyangan nga natumod diri ilabi na ang pagluntad sang empirisismo kag burukratismo. Bilang kabahin sang ginsumpaan sa pagpanadlong kag pagpas-an sa mga rebolusyonaryo nga katungdanan, nanumpa liwat sa Partido ang kalihiman sang nagkalain-lain nga sanga sa nasambit nga syudad.

Sa Rizal, nagtililipon ang mga tiglawas sang National Democratic Front-Rizal sadtong Enero 12. Naghalad sang mensahe sang pagpakig-isa kag mga pangkultura nga pasundayag ang mga tiglawas sang rebolusyonaryong mga organisasyon isip kahiwatan sang anibersaryo sang Partido. Ginsaysay sang tagsa ang pagbaton sang hangkat nga padayon nga manadlong kag magpanibag-o sang kusog para sa pagpadayon sang rebolusyon.

Ululupod nga nanumpa liwat ang mga katapo sang Partido agud balikan ang rebolusyonaryo nga mga katungdanan kag prinsipyo sini para sa pagpadayon sang demokratikong rebolusyon sang banwa. Ini isa ka sinumpaan nga hugot nga uyatan ang mga prinsipyo sang Partido kabuhi man ang ihalad para sa pagpanibag-o sang kusog sang pungsodnon-demokratiko nga paghimakas padulong sa mas mataas nga halintang.




Tropa nga protektor sang Wawa-Violago Dam, gin-ambus sang BHB-Rizal

GIN-AMBUS SANG ISA ka yunit sang Bagong Hukbong Bayan (BHB)-Rizal ang naga-operasyon nga tropa sang 80th IB sa Lukutang Malaki, Barangay San Isidro, Rodriguez, Rizal sadtong Enero 31, alas 5:10 sang kaagahon. Isa ka suldado ang napatay, samtang duha pa ang napilasan. Ang nasambit nga yunit ang tigbantay sa mapanghalit nga proyektong Wawa-Violago Dam sa Rizal.

Sandig sa balita, manog isa na ka tuig ang sunson kag wala-untat nga focused military operation sang 80th IB sa Rodriguez. Magluwas sa nagaserbe nga bantay sang ginatukod nga dam, protektor man ang yunit sa interes sa Lukutang Malaki sang nagahari-harian nga dalagkong manog-agaw sang duta nga mga Araneta, Villar kag Robles.

Imbolbado ang yunit sa sampaw-sampaw nga mga paglapas sa tawhanon nga kinamatarung kabahin ang iligal nga pagbilanggo sa mga tumandok kag mga mangunguma nga nagapangapin sa ila kinamatarung sa palangabuhian. Sugod Enero 31, ginpabaskog kag ginpahugot sang 80th IB ang pagbantay sa paggwa-sulod sang mga residente sa komunidad. Nagtukod ang mga suldado sang mga tsekpoynt kag nagabalay-balay para pahugon ang mga residente kag ipaidalom sila sa iligal nga interogasyon.




Mga mamumugon

Pagpangkakas sa SkyCable, ginpamatukan. Ginbalabagan sang mga unyon sang superbaysor kag empleyado sang SkyCable ang natalana nga pagkakas sa 80 ka mamumugon sang SkyCable Corporation sa palaaboton nga Pebrero 26 pagkatapos mapinal ang pagbaligya sang kumpanya sa PLDT. Pagakakason ang mga mamumugon sa kabangdanan nga “redundancy.”

Negosasyon sa CBA sa Nexperia. Nagsulod na sa bag o nga negosasyon para sa Collective Bargaining Agreement (CBA) para sa 2024 asta 2026 ang Nexperia Phils. Inc. Workers Union kag pamunuan sang Nexperia Philippines. Ginaduso sang unyon ang makatarunganon nga dugang-sweldo, mga benepisyo kag iban pa nga ekonomiko nga kinamatarung sang mga mamumugon. Katapusan nila nga nakipagnegosasyon sadtong 2020.

5-adlaw na piket sang mga empleyado sang BACIWA. Nagkadto sa Maynila ang ginpangkakas nga mga empleyado sang Bacolod City Water District (BACIWA) agud magpiket-protesta sa pungsudnon nga opisina sang CiviL Service Commission sa Quezon City halin Enero 29 asta Pebrero 2. Ginaduso nila nga ibasura ang joint venture agreement sa tunga sang Prime Water sang mga Villar kag BACIWA nga kabangdanan sang pagkadula sang ila nga trabaho kag pagpaidalom sang serbisyo sang BACIWA sa kontrol sang pribadong korporasyon.

Separation pay, ginaduso sang mga mamumugon sa Bataan. Liwat nga ginpanawagan sang mga mamumugon sang kumpanya Chun Chiang Enterprises Manufacturing Incorporated nga ihatag na sa ila ang ila nga separation pay. Masayado na ini nadelatar humalin nga nagsarado ang kumpanya tungod sa kuno pagkapoto sadtong 2022 sa panahon sang pandemya. Nagprodyus ang kumpanya sang panglalaki nga mga dilargo.

Mga mamumugon sa Laguna, nagkaraban. Nagpiket-protesta ang mga mamumugon sa Laguna sa apat na ahensya sa pamugon sang gubyerno sa prubinsya sadtong Pebrero 5. Ginrehistro ang ila nga panawagan para sa mahinungdanon nga pagsaka sang sweldo, seguridad sa trabaho, kag kinamatarong sa pag-unyon. Pagpangandam man ini sa tigayunon nga malaparan nga paghulag sa Adlaw sang Mamumugon sa Mayo 1.




Pagsaka sang presyo kag sukot, asud-asod nga nanglampos pagsulod sang 2024



Asud-asod nga lampos ang ginbatyag sang pumuluyong Pilipino sa wala-pugong nga pagsaka sang mga presyo sang lana kag LPG, amo man sang mga sukot sa tubig kag kuryente pagsulod sang 2024. Samtang ilabi nga pasakit ang tuga sini sa masa, ilabi nga pagdako naman sang ginansya ang dala sini sa mga dugay na nga busog nga mga pribado nga kumpanya nga ginhimo nga negosyo ang mga pampubliko nga serbisyo kag utilidad.

Sa sulod sang lima ka sundanay nga semana, lima ka beses man nga ginpasaka sang mga kumpanya sang lana ang presyo sang diesel kag gasolina. Sadtong Enero 30, ginpasakaan man sang mga kumpanya ang presyo sang LPG sang tubtob ₱0.95 kada kilo ukon tubtob sa ₱10.45 kada tangke.

Hulag-kartel ang dululungan kag unipormado nga pagsaka sang mga presyo sang Petron, Shell Pilipinas, Caltex Philippines, Total Philippines, Filpride Resources Inc/Mobility Group, Petro Gazz, Seaoil, City Oil, Jetti Petroleum Inc, Unioil, PTT Philippines Corporation, Flying V, Eastern Petroleum kag Clean Fuel. Kabaliskaran ini sa ginapadayaw sadto sang ginpasar nga laye ang deregulasyon (1997) nga makaangkon sang “kumpetisyon” kung magadamo ang mga “players” nga magapanubo kuno sang presyo sang lana.

Sandig sa datus sang Department of Energy, nagalab-ot sa ₱5.15/litro kag ₱4.40/litro ang neto nga ginsaka sang gasolina kag diesel sadtong Enero 30. Dugang ini sa neto nga ginsaka nga ₱12.60/litro sa presyo sang gasolina kag ₱5.65 sa diesel sa 2023. Samtang, nagsaka ang kerosin sang ₱1.24/litro sadtong 2023.

Magapadayon ang pagsaka sang presyo sang lana sa Pebrero, tuga kuno sang kinagamo sa Red Sea kag pagpamomba sa mga oil refinery sa Russia, nga pareho ginagamit nga rason para pasakaon ang pangkalibutanon nga presyo sang krudo.

Samtang, sadto pang 2023 gintugutan sang rehimen Marcos ng Meralco nga magpataas sang sukot sini sa kuryente sang ₱0.0846 kada kilkowatt-hour (kWh) pagsulod sang Enero. Sa minimum nga konsumo nga 200 kWh, madugangan ang balayran sang isa ka balay sang ₱17 kada bulan.

Amo man, gintugutan sang rehimen ang pagpasaka sang sukot sang duha ka pribado nga kumpanya sa tubig sa Metro Manila. Gintugutan ang Manila Water nga magpasaka sang sukot sang ₱6.41 kada kubiko metro padulong sa ₱42.26 halin ₱35.85 sa 2023. Samtang, ginpasaka sang Maynilad Water Services Inc ang sukot sini sang ₱7.87 kada kubiko metro halin ₱39.70 sa 2023 padulong ₱47.57.

Nagakabusog nga dumuluong

kapitalista kag lokal nga burgesya

Kadungan sang nagasinaka nga presyo ang nagasinaka man nga kita sang pribado nga mga kumpanya kag personal nga manggad sang pinakadalagko nga kumprador nga nagapanag-iya sa mga ini.

Ginatantya nga nagkandos ang Petron, ang pinakadako nga tigsuplay sang lana sa pungsod, sang ₱12 bilyon para sa bilog nga 2023. Doble ini sa neto nga kita sang kumpanya nga ₱6.7 bilyon sadtong 2022. Ginapanag-iyahan ang Petron ni Ramon Ang, nga tag-iya man sang San Miguel Corporation, Eagle Cement kag iban pa nga dalagko nga kumpanya.

Samtang, nagkandos ang Shell Pilipinas, subsidaryo sang Royal Dutch Shell sang The Netherlands, sang ₱2.1 bilyon sa una nga siyam ka bulan sang 2023.

Pareho nga uyat ang Meralco kag Maynilad sang Metro Pacific Investments Corporation (MPIC), nga ginapadalagan ni Manuel Pangilinan. Nagalagting nga ₱37 bilyon ang ginatantya nga ginganar sang Meralco sa 2023, 36.34% nga mas mataas sa daan nga dambuhala nga ginganar nga ₱27.1 bilyon sadtong 2022. Indi magpa-ulihi, naglista ang Maynilad sang 46% nga pagtaas sang kita ukon ₱6.8 bilyon sa una nga siyam ka bulan sang 2023. Ang MPIC ang napaidalom sa First Pacific Company Limited nga nakabase sa Hong Kong kag ginapanag-iyahan sang Indonesian nga pamilya Salim.

Ginapanag-iyahan naman ang Manila Water ni Enrique Razon Jr nga nagkandos sang ₱7.26 bilyon nga kita sa una nga siyam ka bulan sadtong nagligad nga tuig. Mas mataas ini sang 61% sa ginganar sini sa pareho nga panahon sadtong 2022.

Sila ni Ang, Pangilinan kag Razon ang kabahin sa pinakadalagko nga burgesya kumprador nga may binilyon ka manggad. Sa listahan sang Forbes, nagdako pa ang manggad ni Razon sang $0.9 bilyon sadtong 2023 halin $7.2 bilyon sa 2022 padulong $8.1 bilyon. Nagtaas man ang manggad ni Ang, ang ikatatlo nga pinakamanggaranon nga Pilipino kasunod ni Razon, sang 40%. Halin $3.4 bilyon sadtong 2022, naglab-ot na sa $8.1 bilyon ang manggad ni Ang sadtong 2023. Samtang, ginatantya nga yara sa $105 milyon ang kantidad sang pamuno nga upisyal sang MPIC nga si Pangilinan.




Dedlayn sa pilitay nga konsolidasyon sang PUV, liwat nga napaatras

Naduso sang ululupod nga hublag sang mga drayber kag opereytor, sa pagpamuno sang Pagkakaisa ng mga Samahan ng Tsuper at Operator Nationwide (Piston), Samahang Manibela Mananakay at Nagka-Isang Terminal ng Transportasyon (Manibela), kag Tanggol Pasada Network, ang rehimen US-Marcos nga liwat i-atras ang dedlayn sang pilitay nga konsolidasyon sang prangkisa sang mga public utility vehicle (PUV) sadtong katapusan sang Enero. Kabahin ang pilitay nga konsolidasyon sang bogus nga PUV Modernization Program (PUVMP) sang gubyerno. Ginpaisol sang rehimen ang dedlayn padulong Abril 30 halin sa daan nga Disyembre 31, 2023 nga nauna na nga napalawig padulong Enero 31.

Gin-anunsyo ang pag-isol sang dedlayn matapos ang ikaduha nga paghukom sang komite sa transportasyon sa Kongreso sadtong Enero 24, nga nagtalakay sa kainutil kag kapalpak sang PUVMP. Tubtob subong, dako nga isip pa sang mga drayber kag opereytor sang dyip ang namalibad nga magpakonsolida, kabaliskaran sa pahayag sang rehimen. Madamo pa mga ruta ang wala mga konsolidado nga prangkisa.

Ginakabig sang mga grupo ang pag-atras sang dedlayn bilang kadalag-an sang ila ululupod nga paghulag. Amo pa man, padayon nila nga ginaduso nga ibasura ang bug-os nga iskema sang pilitay nga konsolidasyon kag PUVMP. Base sa ila, pagagamiton nila ini nga tungtungan para sa ilabi nga dalagkuan nga hublag batuk sa programa.

Gintalakay naman sa ikatatlo nga paghukom sadtong Enero 31 ang hambalanon sang pilitay nga konsolidasyon nga sandig sa ila nga mga mamalidha ang makabig nga indi konstitusyunal kag lapas sa kinamatarung sang mga drayber kag opereytor. Samtang, nagprotesta man ang duha ka grupo sa Korte Suprema sa Manila sadtong Enero 23 para ipanawagan ang pagdampig sa ila sang korte kaangot sang ila ginpasaka nga petisyon para ipa-untat ang pilitay nga konsolidasyon sang prangkisa kag ang PUVMP. Gindu-ngan nila ang protesta samtang yara sa sesyon ang tanan nga mga mahistrado.




Pagpapirma para sa chacha, ginsuspinde sa tunga sang mga anomalya

Ginsuspinde nga wala sang talana sadtong Enero 29 sang Commission on Elections ang proseso sang pagbaton sang mga pirma nga gintigayon sang People’s Initiative for Reform Modernization and Action (Pirma) para sa charter change (chacha) ukon pagbag-o sa Konstitusyon 1987. Kabaliskaran ini sa una nga pahayag sang komisyon nga “tigbaton” lang ini sang mga pirma. Palusot sini, kinahanglan danay balikan tuon ang mga pagsulundan nga nagadumala sa amo nga inisyatiba.

Amo pa man, ginbaton na sini ang pito ka milyon nga pirma nga tuman ka dasig natipon halin sa 209 ka distrito. Sandig sa mga pagsulundan sang people’s initiative, kinahanglan lang sang 11.4 ka milyon nga pirma ukon 12% sa 91.9 milyon nga rehistrado nga botante para maduso ang nasambit nga padihot.

Napauntat ang pagpangalap sa atubang sang malapad nga pamalabag diri sang nagkalain-lain nga sektor. Sugod pa lang, nabuyagyag na ang paggamit sang pampubliko nga pondo para sa pagpangalap sang pirma. Lapnagon ang balita sang pagpapirma kabaylo sang P100 ukon mas malala, ayuda halin sa nagkalain-lain nga ahensya sang estado.

Sa isa ka paghukom sa Senado sadtong Enero 30, nabuyagyag ang pakigsabwatan sang Pirma, ang grupo nga nagbayad sang pahibalo para iduso ang chacha, kag ni House Speaker Martin Romualdez kag iban pa nga kongresista, para sa pagpangalap sang pirma. Dakop sa bibig ang kamot ni Ferdinand Marcos Jr sa padihot nga pirma sang ginhambal niya nga nagapangita na siya sang “iban nga opsyon” para maduso sa gihapon ang chacha.

Sa atubang sang suspension, magapadayon ang kampanya nga “bawi pirma” nga ginsuguran sang Bayan Muna sadtong Enero 28. Madamo na sang nagpirma ang nagpahayag sang kagustohan nga bawion ang ila nga pirma sang mahibal-an nila nga para ini sa chacha. Hambal nila, kung indi pagpapirma para sa ayuda, iban nga rason ang ginhambal sa ila amo na nga nakapirma.

Sa subong, padayon nga ginapalapnag sang mga demokratiko nga grupo ang pagpamatok sa chacha. Ini sa atubang sang hana sang rehimen Marcos nga iratsada sa Senado ang Resolution of Both Houses No.6 nga nakation sa pagbag-o sang mga probisyon angot sa ekonomya. Hugot ini nga ginpamatukan sang mga grupo tungod magahatag ini dalan sa tingob-tingob nga pagpanag-iya sang mga dumuluong sa mga negosyo, rekurso kag dutang Pilipino.

Sadtong Enero 21, nagprotesta ang mga grupo nga pungsodnon-demokratiko sa atubang sang Kongreso para sawayon ang chacha. Gindungan ini sa una nga adlaw sang sesyon sang Kongreso. Nagprotesta man sila sa Senado sadtong Pebrero 5, kadungan sang una nga paghukom diri sa RBH 6.

Sa Davao City, ginsaway sang mga progresibo nga grupo ang paglunsar sang “grand rally” sang pamilya Duterte nga kuno kontra chacha. hambal nila, “wala sang kredibilidad” ilabi na si Rodrigo Duterte, nga sadto nagapungko pa bilang presidente ang nagsulong man sang kasubong nga padihot.




Pagbungkag sa NTF-Elcac, ginrekomendar sang duha ka eksperto sang UN

Duha ka eksperto na sang United Nations (UN) ang nagrekomendar sang pagbungkag sang National Task Force-Elcac tungod sa kahalitan nga gintuga sini sa mga kinamatarung sang pumuluyong Pilipino. Sadtong Pebrero 2, ginrekomendar ini ni Irene Khan, UN Special Rapporteur para sa hilway nga pagpamahayag kag opinyon, matapos ang iya 10 ka adlaw nga imbestigasyon sa Pilipinas.

Bag-o siya, ginrekomendar man ni Ian Fry, UN Special Rapporteur para sa pagtib-ong kag pagpangapin sang tawhanon nga kinamatarung sa konteksto sang climate change kag ang pagbungkag sa ahensya sadtong Nobyembre 2023. Pareho ni Khan, nakigsinapol si Fry sa nagkalain-lain nga demokratiko nga sektor sa pungsod.

Sa bahin ni Khan, ginhatagan ya pagtamod ang mga gawi nga nakaapekto sa hilway nga pagpamahayag pareho sang Red-tagging, harasment kag pagpang-ipit gamit ang mga laye. Sa iya nga pahayag, ginrekomendar niya ang pagbungkag sa NTF-Elcac nga sa iya “daan na” kag “tigduso” sang Red-tagging. Ginrekomendar man ni Khan ang pag-“unblock” ukon pagkakas sa restriksyon sa mga progresibo nga website nga ginpapanaog sang reaksyunaryo nga estado.

Ang mga rekomendasyon nga ini ang halin sa pagpakigdayalogo ni Khan sa nagkalain-lain nga grupo sang midya kag iban pa nga demokratiko nga sektor, kag bisan sa mga upisyal kag armado nga pwersa sang estado. Ginbisita man niya sa bilangguan sa Tacloban City ang napriso nga tigpamahayag nga si Frenchie Mae Cumpio sang independyente nga midya nga Eastern Vista kag duha pa niya ka upod.

Magluwas sa Manila kag Tacloban, nagkadto si Khan sa mga syudad sang Baguio, Cebu, kag Davao. Ginsugata siya diri sang mga demokratiko nga organisasyon. Naglunsar sila sang mga piket kag mga talakayan kaangot sa pag-abot ni Khan sa Pilipinas.

Gin-uyunan sang mga grupo sang tigpamahayag, artista kag tigpangapin sang tawhanon nga kinamatarung ang mga rekomendasyon ni Khan. Ginkalipay man nila ang pusisyon ni Khan sa Cybercrime Prevention Act nga kuno nagapugong sa kahilwayan sa pagpamahayag, ilabi na ang mga probisyon sini sa cyberlibel.




Mga protesta

Reporma sa duta, duso sang mga mangunguma sa Bacolod City. Ginpangunahan sang Kilusang Magbubukid ng Pilipinas (KMP)-Negros kag National Federation of Sugar Workers Negros (NFSW) ang duha ka adlaw nga aktibidad sang mga mangunguma sa Bacolod City sadtong Enero 23-24 para iduso ang ila kinamatarung sa duta.

Sadtong Enero 23, nagpiket-dayalogo sila sa Provincial Agrarian Reform Office I sa syudad kaangot sang mga hambalanon sa 37 ka asyenda sa Negros Island. Pagkasunod nga adlaw, nagmartsa sila sa sentro sang syudad para dumdumon ang ika-37 nga anibersaryo sang Mendiola Massacre kag sawayon ang ginaduso nga charter change sang rehimen Marcos.

125 ka tuig sang gyerang Pilipino-Amerikano, gindumdom. Gindumdom sang mga grupo nga pungsodnon-demokratiko paagi sa protesta sa atubang sang embahada sang US sadtong Pebrero 4 ang ika-125 tuig nga anibersaryo sang pagsugod sang gyerang Pilipino-Amerikano nga nagpatay sa ginatos ka linibo nga Pilipino. Ginhatagan tum-ok sang mga grupo ang padayon nga pagpanakop sang US sa pungsod, sa porma sang permanente nga presensya militar sini sa Pilipinas. Ginsaway man sini ang US sa mga imperyalista nga gyera sini, kag pagpondo sa henosidyo sang Israel sa Palestine.

First-day Rage ginlunsar sa nagkalain-lain nga kampus sang UP. Ginsugata sang mga estudyante sang University of the Philippines (UP) ang una nga adlaw sang klase sang protesta sa nagkalain-lain nga kampus sini sa pungsod. Ginpakita nila sa mga protesta ang isyu kaangot sa akademiko nga kahilwayan, pagpamigos sa pamatan-on, pagbato sa charter change kag iban pa nga isyu pangkatilingban. Ginlunsar sang mga estudyante ang hublag sa UP-Cebu sadtong Enero 23; sa UP-Manila, UP-Visayas kag UP-Tacloban sadtong Enero 29; sa UP-Los Baños sadtong Pebrero 5; kag sa UP-Diliman sadtong Pebrero 6.

Pagtaas sang matrikula sa DLSU, ginpamatukan. Masobra 100 ka estudyante sang De La Salle University (DLSU)-Manila ang nagprotesta sa sulod sang kampus sini sa Taft Avenue, Malate, Manila sadtong Enero 31 para ipahayag ang ila pagpamatuk sa hana nga pagtaas sang matrikula sa sunod nga pagbukas sang klase. Nagmartsa man ang mga estudyante sa kampus sang DLSU-Laguna sa amo nga adlaw. Pareho nga ginpangunahan ang hublag sang mga konseho sang estudyante. Panawagan nila nga magpatuman sang “tuition freeze” sa atubang sang hana nga 9.21% nga pagtaas sang matrikula.

Presyo sang lana, panubuon. Naglunsar sang protesta ang mga drayber kag opereytor sang dyip sa atubang sang Shell Gasoline Station sa Caretta, Cebu City sadtong Enero 30 para kundenaron ang liwat nga pagsaka sang presyo sang lana.

Aton ang Pilipinas, China layas! Nagprotesta ang mga mangingisda kag progresibo nga grupo sa Chinese Consulate sa Makati City sadtong Pebrero 6 para sawayon ang padayon nga pagpasilabot sang China sa West Philippine Sea. Ginpangunahan ang hublag sang Pambansang Lakas ng Kilusang Mamamalakaya ng Pilipinas (Pamalakaya).




Pagmina kag pagkalbo sang lasang ang kabangdanan sang pagbaha kag pagtiphag sang duta sa Davao



Halos isa ka bulan na nga naga-eksperyensya ang mga rehiyon sang Davao kag Caraga sang pagbaha kag pagtiphag sang duta tuga sang mga pag-ulan nga dala sang mabaskog nga hangin nga ginsundan sang nagakahimo nga bagyo. Sadtong Pebrero 2, may 772,000 ka indibidwal ang nalista nga apektado kag 409,000 ang napalayas sa ila nga mga komunidad. Sa ulihi nga balita, yara sa 17 na ang napatay, kabahin ang pamilya nga natabunan sang duta sa Barangay Mt. Diwata, Monkayo sadtong Enero 18.

Minilyon ka piso nga kantidad sang pananom ang nahalitan kag madamo nga dalan kag taytay ang nawasak. Sa datus sang National Risk Reduction and Management Council sadtong Pebrero 4, yara sa ₱173.79 milyon ang naguba nga mga pananom sa Davao kag Caraga. Pinakaapektado ang mga mangunguma sa Compostela Valley kag Davao del Norte. Pinakamalapad nga naigo amo ang mga humayan.

Kadungan diri ang kahalitan sa imprastraktura nga may kantidad nga ₱27.05 milyon sa Region XI. Ginwasak sang mga baha kag pagtiphag sang duta ang mga taytay kag farm-to-market road nga masami huyang ukon di gani padali nga ginbutang sa ginkalkal nga bahin sang bukid.

Ginatudlo sang mga grupo nga demokratiko kag maki-kinaiyahan nga nakabase sa Mindanao ang halit kag trahedya sa nagapadayon nga mga operasyon sang mapangwasak nga mina, nga kalabanan dumuluong, kag pagkalbo sa kalasangan sa isla. Sadtong 2019, nagpagwa ang Mines and Geosciences Bureau sang masobra 100 ka permit para sa pagmina sa rehiyon sang Davao pa lang. Sakop sini ang masobra 32,000 ektarya nga kabukiran sa Davao Oriental; masobra 15,000 ektarya sa Davao del Sur kag mga operasyon kwari sa Davao City.

Dugang diri ang mga operasyon nga ginpahatnugutan sang estado para hugakumon ang kabukiran sang Pantaron, ang pinakamadako nga mountain range sa Mindanao.

Kabahin sa ginpangalanan sang mga grupo ang tatlo ka kumpanya sa pagmina sa protektado nga Mt. Hamigitan sa Davao Oriental (Sinophil Mining & Trading Corporation, Hallmark Mining Corporation, Austral-Asia Link Mining Corporation); ang St. Augustine Gold and Copper Ltd nga nakatutok sa King-king Copper Gold Project sa Pantukan kag magkalapit nga mga banwa sang Davao de Oro; kag tatlo pa ka kumpanya sa pagmina sa Talaingod, Davao del Norte (One Compostela Valley Minerals, Inc, Phil. Meng Di Mining & Development Corporation, Metalores Consolidated, Inc.)

Sa mga ginpangalanan, malapad ang sakop sang Metalores Consolidated Inc, nga ginhatagan sang permit nga kuhaon ang masobra 15,000 ektarya nga kalasangan sa Talaingod. Indi pareho kalapad, pero pareho ka mapangwasak ang open-pit mining sang King-king Project sang St. Augustine Gold and Copper Ltd, nga ginapanag-iyahan sang dinastiyang Villar, isa sa pinakadalagko nga burukrata-kapitalista nga pamilya sa pungsod.

Ang mga pagmina nga ini, kag kasugpon sini nga pagkalbo sang kalasangan, ang madugay kag hugot nga ginabatuan sang mga grupo nga Lumad kag mangunguma tungod sa malala nga halit nga pagatugahon sang mga ini sa ila mga komunidad, sa kinaiyahan kag sa pumuluyo sang Mindanao.

Diin ang pondo?

Indi luwas sa kalamidad ang Davao City mismo, kung sa diin nalunod sa baha ang 15 ka barangay nga yara sa relatibo manubo nga kadutaan. Naglapaw ang tubig sa anom ka suba nga tributary sang Davao-Bukidnon River nga naga-ilig halin sa Pantaron sa bahin sang San Fernando, Bukidnon.

Sadtong Enero 31, nabalita nga 8,000 ang napilitan nga magbakwit tungod sa mga pagbaha nga kutob-liog sa pila ka lugar.

Tungod diri, nabuksan kung sa diin nagkadto ang pondo nga ginbubo sang Department of Public Works and Highways sa nagligad nga tatlo ka tuig sa upisina ni Paolo Duterte, kongresista sang una nga distrito sang syudad. Nabulgar kasan-o lang nga ginsal-ot sa ginpasar nga mga badyet halin 2020 tubtob 2022 ang mga alokasyon para sa subang sang anay presidente nga si Rodrigo Duterte nga nagabalor sang P51 bilyon. Ang pagsal-ot sang mga alokasyon ang wala sang transparency (pagsapubliko). Nagalumapaw man ini sa masami nga alokasyon sa isa ka kongresista, ukon bisan sa isa ka senador.

Ang Davao City ang dominado sang dinastiya nga Duterte. Magluwas kay Paolo nga tiglawas sang pinakadako kag sentro nga distrito sini, mayor sang syudad ang pinakamanghod nga utod niya nga si Sebastian, samtang mga kapitan sang Barangay Catalunan-Grande ang iya asawa nga si January Navares kag sang Barangay Buhangin (kung sa diin malala ang pagbaha) ang iya bata nga si Omar.




Yunit pang-RCSP sang 77th IB, salot sa pumuluyo sang Cagayan



Para sa amon, anak, dako ang kinalain ninyo sa armi (AFP). Lain man kung ara kamo kay naga-untat sa malain nga mga gawi (sang mga suldado),” estorya ni Tatang Rebo, isa ka mangunguma, samtang nagabutang sang kape sa mga Pulang hangaway nga nag-abot sa iya payag. Bag-o lng nag-abot ang mga kaupod sadto sa lugar kag hidlaw sila nga ginsugata sang mga residente. Pareho sa madamo nga lugar, ginakabig sila nga “anak sang banwa” sang mga mangunguma.

“Wala sang disiplina ang mga suldado. Sila pa ang nagapanguna sa malain nga mga gawi,” panugid ni Tatang. Ginsaysay niya ang malain nga inagihan sa mga tropa sang 77th IB sang maglunsar ang mga ini sang Retooled Community Support Program (RCSP) sa ila nga baryo sa Baggao, Cagayan. “Hamakon mo na, pag-abot pa lang nila diri sa balay, manok dayon ang ginpangita nila!”

Hugon-hugon pa sa gihapon sa baryo ang pagpangastigo sang mga hubog nga “suldado” sadtong semana pagkatapos sang eleksyon. “Tuman ka uhaw sila sa makahulubog nga ilimnon halin sa pila ka oras lang nga pagpatuman sang liquor ban. Wala pa gani nila napapanaog ang ila pak, nagapangita na sila sang sumsuman, dungan nga nagpabakal sang gin!” panaysayon ni Tatang.

“Maayo tani kung nagbulig sila sa pagsanggi sang mais para may pampalubag-buot man nga paimnon sila. Pero wala gid! Sa baylo, magpahubog kag magpasaway sa baryo ang nahibal-an nila nga himuon,” saysay naman ni adding (kuya) Makar nga upod sa nagsugata sa mga kaupod. Indi lang mga manok kag pato nga ginasagod sang mga residente ang ginpang-ihaw sang mga suldado, gin-ihaw bisan ang ila sinagod nga ido.

“Nahadlok kami, anak, tungod sa amo na nga gawi nila. Bisan udtong adlaw, hubog sila. Paano na lang kung indi lang sinumbagay ang pasingadtuan nila? Paano kung magtiniruhay man sila? Paano kami diri, ilabi nga madamo sang mga bata?” base naman kay Nanang Clarita. Wala napunggan sang mga residente ang ila nga kahangawa ilabi na nga mataas ang record sang 77th IB sa pagpinatyanay tungod sa kahulogbon. Pareho na lang sadtong 2021 sang nagtiniruhay ang duha ka hubog nga suldado sa mismo hedkwarters sang batalyon sa Piggatan, Alcala.

Magluwas sa pagkapalahubog, bantug sa pagpanahor ang 77th IB. Perwisyo sa mga residente ang gahud kung nagahampang sila. Wala man sila pagpang-alang-alang nga nagapangawat sang pagkaon sang mga mangunguma. Ginaguba nila ang gamit kag gagmay nga kubo sang mga mangunguma sa ulumhan. Wala sila labot kung maguba nila ang mga maisan, humayan kag iban pa nga ulumhan sa ila mga operasyon.

Malain man ang rekord nila sa pagkabig sa mga kababainhan. May inagihan ang mga manunudlo sa isa ka eskwelahan sa pareho nga banwa nga pwersado nga ginsulod sang mga suldado ang balay nga ginadayunan nila sa tunga sang kagab-ehon. Lapnagon man ang “pagpangaluyag” nila sa mga dalagita ukon menor de edad. Ginahimo nila ini nga mga “text mate” kag regular nga ginapareport angot sa hulag sang BHB sa lugar.

Masobra isa ka tuig nga nagkampo sa barangay hall, kag kis-a sa eskwelahan, ang mga tropa sang 77th IB sa tabon sang RCSP. Ginawakal nila nga sila ang “magapalapit kag magadul-ong sa mga programa sang gubyerno” sa kabukiran kag sa mga hilit nga lugar. Pero nagligad ang panahon, wala sang bisan nahot nga bulig ang nahatag sang mga ini sa komunidad.

Sa kamatuoran, natak-an na ang mga residente sa sige patawag sa ila sa mga “sinapol” sang militar. May mga higayon nga ginatipon sila sang mga suldado para sa pagpanghatag kuno sang “relief goods” pero sa kakibot sang mga residente, “peace rally” gali ang tambungan nila. Wala sang may ginhambal gulpi na lang sila ginpa-uyat sang mga placard, ginpasinggit kag ginpasunog sang bandera samtang ginakuhaan sang piktyur. “Nakita ko na lang sa Facebook, anak, nga isa na ko kuno ka surenderi!” saysay ni Tatang.

“Amo nga manami masampolan ang mga ina, kadua!” akig nga pahayag ni Makar. “Bisan ako na ang mag-gayd padulong sa pwede nga pag-atake sa ila. May ginapwestuhan sila sa ibabaw. Didto sila naga-Facebook tungod didto lang ang may signal. Mas maayo didto naton sila kumanduhon kay wala sibilyan nga maigo. Layo pa sa pamalay. Sigurado nga shoot sila sa buho.”

Uyon bisan si Tatang kag Nanang sa panugyan.

Halin sa Baringkuas, rebolusyonaryong pahayagan masa sang Cagayan Valley.




“Archipelagic defense” sang AFP, nabalay sa imperyalista nga pagpang-gyera sang US



Kasubong nga lugar pang-gyera ang kadagatan sang Mindoro sa sakop sang West Philippine Sea sadtong Enero 4-5 sang ilunsar sang US sa Cabra Island diri ang 2-adlaw nga “maritime cooperative activity,” upod ang tuta nga Armed Forces of the Philippines (AFP). Samtang ginapatigayon ang aktibidad, duha ka barko pang-gyera sang China ang nagabantay malapit sa lugar. Pambukas sang tuig 2024 ang aktibidad, nga una sa masobra 500 wargames kag iban pa nga operasyon militar nga igalunsar sang US sa Pilipinas, katimbang ang papet sini nga rehimen Marcos Jr. Kabahin diri ang ginahandaan na nga dambuhala nga Balikatan nga natalana ilunsar sa Mavulis Island sa Batanes, nga 140 kilometro lang ang kalayuon sa sur nga baybayon sang Taiwan.

Sadto man Enero, ginawakal sang AFP kag rehimen ang “estratehiko nga pagtiyog” sang plano pangseguridad sang Pilipinas halin internal nga depensa padulong eksternal. Gintawag nga “Comprehensive Archipelagic Defense Concept” ang plano nga ginapabugal ni Gilbert Teodoro, tiglikom sang Department of National Defense, nga magaserbe kuno sa “paggarantiya sa mga korporasyon nga Pilipino, kag mga dumuluong nga gintugotan sang Pilipinas, nga tawhay nga makatigayon sang eksplorasyon kag pagpanghimulos sa tanan nga dunang manggad sa sulod sang exclusive economic zone (sang Pilipinas) kag iban pa nga mga lugar kung sa diin may yara kita hurisdiksyon.”

Sa aktwal, indi bag-o ukon orihinal ang konsepto nga “archipelagic defense.” Direkta nga ginkuha ini sa operational concept nga “Archipelagic Defense Strategy” sang militar sang US nga may katuyuan nga “punggan ang agresyon sang China” sa Western Pacific Theater of Operations nga may pagtum-ok sa gintawag sini nga “First Island Chain.” Kabahin sa “chain” ukon kadena sang mga isla nga ini ang Pilipinas. Ginpwesto sini ang pungsod sa unahan sang imperyalista nga gyera kag ginhimo dako nga target sang atake sang China. (Lantawon sa mapa).

Ginasaoperasyon sang Archipelagic De-fense Strategy ang taktika nga anti-access/area denial (A2/AD) nga may katuyuan nga “inyutralisa” ang ikasarang sang “kaaway” (China), kag “sumpuon” ukon “panason” ang mga abilidad sini nga makalunsar sang “agresyon” sa rehiyon. Padulong diri, ginplastar na sang US ang network sang dayag kag sikreto nga mga base kag pasilidad para butangan sang sistema sang mga radar kag misayl kag tropa, kag magserbe nga imbakan sang armas (kabahin ang nukleyar), sari-sari nga gamit, panggatong kag madamo pa nga iban nga kinahanglanon para sa paglunsar sang gyera.

Pagagastuhan sang mga Pilipino

Kabahin sa estratehiya nga Archipelagic Defense ang pagpasalo sang US sang gasto sang pagpanulsol sang gyera sa mga “partner” sini sa Asia, kabahin ang Japan, South Korea kag Pilipinas. Ginapabugal pa ni Teodoro nga pagagastuhan sang $ 2 trilyon sang reaksyunaryo nga estado ang pagbakal sang mga armas, salakyan kag iban pa nga gamit-militar nga tanan himo sang US kag mga kaalyado sini-para hatagan porma ang “archipelagic defense” sang Pilipinas.

Kabahin sa nakakubay nga balaklon sang Pilipinas ang usado na pero tuman ka mahal sa gihapon nga jet fighter nga F-16 sang US, dako nga barko nga pagagamiton sa pakig-“joint patrol” sini sa South China Sea kag madamo pa nga “big ticket” ukon dalagko nga armas nga dugay na ginalawayan sang mga heneral sang AFP. Nalakip ang mga ini sa “Rehorizoned Capability Enhancement and Modernization Program” ukon ReHorizoned 3 sang AFP.

Nagaserbe indi lang sa katuyuan sang US batuk sa China ang pagbubo sang pondo, kundi pati man sa pagbusog sa AFP nga subong ginahampas sang bangigay kag paksyunalismo. Katimbang ang US, ginagamit sang rehimen Marcos ang pondo para siguruhon ang katampad sa iya sang mga heneral. Para diri, ginpahayag ni Marcos nga itigana sang estado ang pondo sa masunod nga 10 ka tuig.

Una na nga gin-aprubahan ni Marcos sadtong Disyembre 2023 ang dugang nga badyet sang AFP padulong $285 bilyon sa 2024. Base sa pila ka manugtuki, ₱110 bilyon tubtob ₱115 bilyon diri ang mahimo itigana para sa pagbakal sang bag-o nga mga armas kag pagserbisyo sa daan nga mga kagamitan nga gin-abusaran ukon naguba na sang AFP. Masobra apat ka beses ini nga mas dako sa tuigan nga ₱25 bilyon-₱30 bilyon nga gintigana sadto sang rehimen Duterte para sa programa.

Amo pa man, samtang naga-ugyon ang AFP kag rehimen Marcos sa pagpanulsol sang gyera sa China, wala pa ini may gin-atras sa binatalyon nga pasistang suldado nga nagadupa-dupa sa kabukiran sa idalom sang gyera kontra-insurhensya.




Mag-asawa nga senior citizen, ginpatay sang militar sa Masbate

Wala kaluoy nga ginpatay sang mga tinawo sang 2nd IB ang mag-asawa nga senior citizen nga sila ni Pedro Regala, 78 anyos, kag Florencia Regala, 67 anyos sa Barangay Toboran, Cawayan, Masbate sadtong Pebrero 5, 2024. Ang mga biktima ang ginkuha sa ila puluy-an, gindala sa hilit nga bahin sang sapa, wala-kaluoy nga ginpangtiro, ginbutangan sang ammo pouch kag ginpagwa nga napatay sa engkwentro.

Ginbalandra sa lunangan ang bangkay sang mga tigulang kag ginparada sa social media nga mga “terorista” para hinabunan ang ila makangilidlis nga krimen. Imbolbado sa pagpatay ang yunit sang 2nd IB kag grupo nga paramilitar sa pagpamuno ni Adriel Besana. Ang Barangay sang Toboran ang ginpamugaran sang ALSA MASA nga ginagamit sang militar para magsabwag sang terorismo sa Masbate. Nabalita pa nga lalong sa druga ang mga nagpatay sa mag-asawa.

Pag-aresto. Trese ka sibilyan ang gin-aresto sang mga pwersa sang estado sa nagkalain-lain nga kaso sa Cebu, Negros, Quezon kag Masbate sa nagligad nga semana.

Gin-aresto sang mga pwersa sang estado ang lider-mangunguma nga si Allan Flores sadtong Enero 21 sa iya ulumhan sa Sibagay 2, Barangay Cantabaco, Minglanilla, Cebu. Ginpasakaan siya sang mga kaso nga pagpatay kag tuyo nga pagpatay sa Bohol.

Sa pareho nga adlaw, tatlo ka mangunguma sang Kauswagan sang mga Mangunguma sa Buenavista (KMB) ang gin-aresto sang 94th IB sa Sityo Cantupa-Pisok, Barangay Buenavista, Himamaylan City, Negros Occidental. Ginkilala ang mangunguma nga sila ni Deloy de Leon, Vincies de leon kag Remy Villacanao. Sadtong Enero 22, ginpalutaw sang militar si Vincies de Leon kag ginpasakaan sang kaso nga paslaw nga pagpatay. Wala pa ginapakita ang duha tubtob subong.

Sa Mulanay, Quezon, arbitraryo nga gin-aresto sang pulis ang director sang pelikula kag propesor nga si Jade Castro kag tatlo niya ka abyan sadtong Pebrero 2. Gindalahig sila sa pagsunog sang isa ka e-jeep sa Catanauan sadtong Enero 31. Si Castro ang nagahimo sang progresibo nga pelikula kag kabahin sa nanindugan batuk sa jeepney phaseout.

Sadtong Enero, gin-aresto sang mga pwersa sang estado ang lima ka sibilyan sa Masbate nga gin-akusaran nga mga Pulang hangaway nga nasugapa sang 2nd IB sa Barangay Balantay, Dimasalang sadtong Hunyo 16, 2023. Ang lima amo sila ni Jamara Tumangan, Rowel Hagnaya, Alden Tumangan, Rico Cuyos kag Senen Dollete. Sa aktwal, biktima sila sang pagpaniro sang mga suldado, nga ginkamatay sang isa ka menor-de-edad.

Militarisasyon. Sadtong Enero 30, ginpalukpan sang 96th IB ang mga residente nga nangisog nga mangopras sa kalubihan nga gin-agaw sang militar sa Barangay San Jose, Uson kag Barangay Sawmill, Mobo, Masbate. Sadtong Enero 29, nalista ang mga kaso sang pagpangawat kag iligal nga pagpangukay sang mga CAFGU kag militar sa Hacienda Mortuegue sa banwa sang Pio V. Corpuz kag Esperanza.




Gyera sa Middle East, ginpalawig kag ginpasangkad sang US

Kabaliskaran sa ginawakal sini nga “paglikaw” sa lapnagon nga armadong kinagamo sa Middle East, ginpasangkad sang US ang imperyalista nga gyera sini sa rehiyon. Katimbang ang United Kingdom, halos adlaw-adlaw sini nga ginapaulanan ang mga pwersang Houthi sa North Yemen halin Enero 12.

Ginahambal sang US nga balos nga aksyon ang mga ini batuk sa pagpang-atake sang mga Houthi sa mga barko nga Israeli kag Amerikano nga naga-agi sa kasikbit sa teriroryo sini sa Red Sea. Ang aksyon sang mga Houthi ang pagsuporta sa paghimakas sang Palestine batuk sa henosidyo sang Zionista nga Israel sa Gaza. Ang mga Houthi ang naglunsar sang kaugalingon nga armadong paghimakas batuk sa reaksyunaryo nga estado sang Yemen nga pareho suportado sang Saudi Arabia kag US.

Sadto naman Pebrero 2, nagpaulan ang US sang mga bomba sa 85 ka lokasyon sa Iraq kag Syria, bilang sabat sa pagpang-atake sa Tower 22, isa ka sikreto nga base militar sa Jordan lapit sa dulunan sa Syia, sadtong katapusan sang Enero. Tatlo ka Amerikano nga suldado ang napatay kag 34 ang napilasan sa pagpang-atake. Kapareho sa Yemen, ginlunsar ang pagpangatake sa pasilidad militar sang US bilang pagsuporta sa armado nga pagbato sang mga Palestino sa Gaza. Masobra 27,000 na ang napatay sa Gaza, kung sa diin 11,500 ang bata, kag 66,630 ang napilasan, sa mga pagpamomba sang Zionista nga Israel halin pa Oktobre 7, 2023.

Ang mga pagpamomba sang US, kadungan sang wala katapusan nga pamahog sini sa pumuluyo sang Middle East, ang pamatuod sang pagkagumon sang rehimen Biden sa gyera para pangapinan kag pabakuron ang hegemonya sini sa nagkalain-lain nga bahin sang kalibutan. Kadungan sa pagpaarangkada sa mga kinagamo sa Middle East, ginpalawig sini ang kampanya nga henosidyo sang Israel sa Palestine paagi sa pagharang sa mga tikang para sa untat lupok kag padayon nga pagbubo sang ayuda kag armas sa Zionista nga rehimen. Magluwas diri, ginapalawig man sang US ang 2 ka tuig na nga gyerang proxy sini batuk sa Russia sa Ukraine, sa kahalitan sang pumuluyo nga Ukrainian. Instrumento ang mga gyera nga ini para sa pagkamul sang minilyon nga superginansya sang mga Amerikano nga kumpanya sa armas.




Operation Kagar, ginpaslaw sang mga rebolusyonaryo sa Central India



Indi magnubo sa 35 ka elemento sang Central Armed Police Force (CAPF) kag espesyal nga yunit ng COBRA (Combat Battalion for Resolute Action) sang reaksyunaryo nga estado sang India ang napatay sa reyd sang People’s Liberation Guerilla Army (PLGA) sa kampo sa Darmavaram sadtong Enero 16. Ang Darmavaram ang isa ka komunidad sa Pamed, Bijapur sa rehiyon sang Chhattisgarh. Magluwas diri, 40 pa ka pulis ang lubha nga napilasan sa pagpangsubol. Ginlunsar sang PLGA ang reyd para han-usan ang pasista nga Operation Kagar sa Central India.

Sa report, nagsugod ang reyd sang alas-7:05 sang gab-e. Naggamit ang PLGA sang masobra 600 ka granada kag iban pa nga kaugalingon nga hinimo nga palupok sa tatlo ka oras nga reyd. Bag-o ang mismo nga pag-atake sa kampo, ginkontrol na sang mga Pulang gerilya ang palibot nga mga lugar. Ginbarikadahan nila ang yabi nga mga dalan gamit ang dalagko nga mga troso kag ginpahulag ang milisya para palukpan ang magaresponde nga mga yunit sang pulis. Namartir sa reyd ang tatlo ka hangaway.

Kasunod sini, gin-atake sadtong Pebrero 1 sang PLGA ang konstruksyon sang isa ka taytay sa Abujhamaad, sa distrito sang Narayanpur, Chhattisgarh. Ginparalisa sang mga gerilya ang isa ka traktora, isa ka tanker kag concrete mixer. Ang pagtukod sang taytay, pareho sang iban pa nga “proyektong pangkauswagan” sa Abujhmaad, ang paghatag-dalan sa pagsulod sang dalagko nga korporasyon nga maga-ubos sa dunang manggad sang lugar.

Sandig sa Communist Party of India (CPI)-Maoist, ang opensiba nga ini ang kabahin sang ila pagpangapin sa pumuluyong Adivasi (tumandok.) Hambal sini, paghatag-hustisya ini sa pagpanumpo sang mga pulis batuk sa rebolusyonaryong pumuluyo.

Terorismo sang Operation Kagar

Sugod nga ginpatuman ang Operation Kagar sadtong Enero sa Abujhmaad, isa ka bukiron kag lasangon nga rehiyon sa sur sang estado sang Chhattisgarh. Kabahin ini sang ginpalapnag nga pagpatuman sa kontra-insurhensya nga kampanya nga Operation SAMADHAN-Prahar (OSP) sang reaksyunaryo nga estadong Indian nga ginapamunuan ni Narendra Modi.

Ginpahulag sa idalom sang operasyon ang 10,000 ka pwersang paramilitar nga naplastar sa lugar. Ang 3,000 diri ang halin pa sa iban nga estado sang India nga ginbubo sa Abujhmaad para pokusan ang pagtapos sa armadong pagbato nga ginapamunuan sang CPI-Maoist. Nakapwesto ang pwersa sang estado sa anom ka kampo paramilitar sa lugar. Sa amo, may yara sang tatlo ka paramilitar sa kada pito ka lokal nga residente.

Isa ka makangilidlis nga krimen sang mga pulis ang pagpatay sa isa ka 6-bulan nga lapsag sadtong Enero 1 sa Bijapur. Magluwas diri, nalista man ang kaso sang pagpang-abdak kag pagpatay sa tatlo ka Adivasi sa Nendra, Bijapur sadtong Enero 19. Ang mga biktima nga sila ni Madkam Soni, Punem Nangi, kag Karam Kosa ang magakadto sa isa ka hublag protesta sang gin-abdak sang mga pulis sa bukiron nga bahin sang ila nga komunidad. Samtang sadtong Enero 30, gintiro kag napatay sang mga pulis si Ramesh Poyam, residente sang Bodga, Bastar, samtang pakadto sa suba para maligo.

Para hinabunan ang ila mga krimen, ginpagwa sang mga pwersa sang estado nga ang mga biktima ang napatay sa engkwentro sa PLGA ukon di gani ang nasalabat sa bungguanay sa tunga sini kag sang PLGA. Ginpanginwala ang tanan nga ini sang CPI-Maoist.

Nalista man sang mga grupo sa tawhanon nga kinamatarung sa India ang pila ka mga kaso sang aerial bombing gamit ang mga drone sa sur sang Chhattisgarh sadtong Enero 13. Dugay na nga biktima ang nasambit nga mga komunidad sa pasulit-sulit nga pagpamomba sugod pa 2022. Nagatuga ini sang tuman nga kahadlok sa mga Adivasi kag indi na sila maayo makapangabuhi.

Kasugpon ang militarisasyon sa Central India sa korporatisasyon kag pagsulod sang dalagko nga kumpanya sa manggaran nga lasang sang India. Sa tabon sang pagbato sa mga Maoista, nagserbe ang mga operasyon nga ini sa pagpabaskog sang pagpanguha sang mga dumuluong nga dalagkong korporasyon sa dunang manggad sang pungsod.

Ginalawayan sang reaksyunaryo nga estado kag mga kasabwat sini nga korporasyon kag imperyalista nga mga pungsod nga sudlon ang Abujhmaad tungod makabig ini nga isa sa pinakaulihi nga lugar sa India nga wala pa nakuhaan kag nagapabilin nga protektado ang kalasangan.

Ang PLGA kag CPI(Maoist) ang bugtong nga katimbang sang Adivasi sa Abujhmaad sa ila nga kabuhi kag kamatayon nga paghimakas para sa kinaiyahan, ila nga duta kag palangabuhian.

